[image: image14.png]1
JU Fonds International de Développement Agricole





TANTARAN’NY FITSIDIHINA NATAONAY TAO AMBODIBONARY

KAOMININA AMBANIVOHITRA ANTSENAVOLO

FARITRA VATOVAVY FITOVINANY

APRILY 2006

André Auguste Randriamanana

Daniel Randrianarisoa

Lydia Rondro-Harisoa
Illia Rosenthal
Fanamarihana : Ity fanadihadiana ity dia notanterahina tamin’ny Faritra 13 sy mpiara-monina 26 tao anatin’ny famolavolana ny paik’ady iasan’ny FIDA

(COSOP) mandritra ny fe-potoana 2006-2012. Ny fitantarana ny zava-misy dia nosoratana taorian’ny fitsidihina nataon’ireo tarika AMED tamin’ireo kaominina tamin’ny Aprily 2006. Ny tetika AMED (approche des moyens d’existence durable, na fanadihadiana mifototra amin’ny fahafaha-mivelona maharitra) dia manome laharam-pahamehana ny fanomezana ny fitenenana ireo sahirana mba hahafantarana ny sakana, ny hery ary ny hetahetan’izy ireo, mba hampidirana azy ireo koa amin’ny paik’ady ho an’ny fampandrosoana maharitra. Izay voalaza ato anatin’ity fanadihadiana ity dia ireo izay nolazain’ireo mpiara-monina taminay, ka tao anatin’izany ireo tena sahirana. Tsy milaza akory ity fanadihadiana ity fa feno avokoa izay voalaza.
Rehefa tonga tao amin’ny Faritra Vatovavy Fitovinany izahay ny 17 Aprily 2006 dia namantana tao amin’ny biraon’ny Faritra ao Manakara mba hihaona amin’ireo manam-pahefana. Nandritra ny fihaonana dia nambaranay azy ireo ny fanirianay mba hihaona amin’ny fokontany iray saro-dàlana ary ny fiveloman’ny mponina ao dia miankina amin’ny voly natao hamidy.Ny Sekretera Jeneraly sy ireo izay nivory tao dia nanondro anay ny Kaominina Sandrohy.  
Niala tao Ambila izay tanàna voalohany notsidihinay izahay ny 21 Aprily maraina ary nihazo an’i Sandrohy izay lalana adiny enina amin’ny fiara avy ao Ambila. Nefa tsy nahitana voly natokana ho amidy tao fa toerana be havoana sy maintso mavana no novantanina.

	[image: image19.emf]
Aiza ny voly natao hamidy ?

Natokana ho sakafo fotsiny ve ?


	[image: image3.jpg]



Sekoly iray vita tsara




Dia nanapa-kevitra izahay ho any amin’ny Kaominina Antsenavolo izay fantatr’i Daniel tsara ary mety ahitana ireo fambolena natao ho amidy izay fiveloman’ny mponina. Antsenavolo dia eo amin’ny 10 kilaometatra avy eo Irondro amin’ny lalam-pirenena faha25 mankany Mananjaryizay renivohitry ny Distrika. Tonga tao izahay tamin’ny dimy hariva ary tonga dia namantana tao amin’ny biraon’ny Kaominina. Tsara ny fandraisana nataon’ny Lefitra faharoan’ny Ben’ny tanàna tao. Tao aoriana kely dia tonga ny Ben’ny Tanàna ary dia nazavainay taminy ny anton-dianay ka taorian’ny dinidinika dia ny Fokontany Ambodibonary no notondroiny hanaovana ny fanadihadiana mikasika ny fomba fiainan’ny olona ao. Nohon’ny andro efa alina dia i Rondro niaraka tamin’ny Mpitahiry Volan’ny Kaominina no nandeha tany an-toerana hilaza amin’ny olona ny fahatongavanay hanao ny fanadihadiana ny ampitso, fa ny sisa kosa dia niaraka nidinidinika tamin’ny Ben’ny Tanàna momba ny zava-misy sy ny vinavinan’asa fampandrosoana hotanterahina eo anivon’ny Kaominina sy ny Faritra. Nolazainy tamin’izany fa raha eo anivon’ny Kaominina ny mahamaika aloha dia ny fampidirana rano fisotro madio( efa vita ny fanadihadiana ary ny antontan-taratasy dia efa any amin’ny Service des mines fa miandry ny fanatanterahana ny asa sisa), ny fampiharana ny drafitra fampandrosoana ny tanan-dehibe, ary ny fanorenana sekoly manara-penitra ho an’ireo fokontany 12 izay mbola tsy misy izany. 
Misy koa ny tetikasa iarahan’ny Distrika telo Mananjary, Manakara ary Ikongo dia ny fanaovana an’i Irondro ho tsena iraisam-paritra, ka hanorenana hopitaly sy sampan’ny biraon’ny Kaominina Antsenavolo ao. Hosokafana ny lalana mampitohy an’i Antsenavolo, Anosimparihy sy Namorona. Mba hanatanterahana izany dia efa nisy fitadiavana famatsiam-bola nataon’ny Fikambanan’ny Ben’ny Tanàna miisa 27 tany amin’ny Fiadidianany Repoblika, tany amin’ny « Primature » ary tany amin’ny ambasady sasany.

Nilaza ny Ben’ny Tanàna taorian’izay fa hiaraka aminay ho any Ambodibonary ny ampitso.

Ny ampitso maraina tamin’ny valo izahay no niala tao Antsenavolo rehefa tontosan’ny Ben’ny Tanàna ny zavatra maika niandry azy io andro io. Ambodibonary, iray amin’ireo fokontany 16 ao anatin’ny kaominina dia eo amin’ny 14 kilaometatra avy eo Antsenavolo, 5 kilaometatra amin’ny lalam-pirenena 25 ary 9 kilaometatra lalan-tany izay nataon’ny Fandaharan’asa PAM tamin’ny taona 1990 tamin’ny alalan’ny tetikasa HIMO ary efa nisy fanamboarana in-telo. Nefa na izany aza dia efa misy fahasimbana ihany izy io indrindra ireo vato lehibe anaty làlana sy ny fahateren’ny làlana manamorna ny tevana izay tsy afak’ireo fiara vaventy mpitatitra. Ny fokontany dia misy tanàna telo sy zana-tanàna efatra, ny mponina ao aminy dia miisa 435 tamin’ny taona 2004 izay Antanala no maro indrindra, ary ny tokantrano iray dia misy olona 5 raha atao ny salany. Ny tanàna lehibe indrindra, Ambodibonary, izay ahitana trano vita amin’ny ravinala telopolo eo ho eo dia voahodidina voly toy ny kafe, dipoavatra, akondro, frapay, voasary, sns.

Eny an-dàlana ho any Ambodibonary Ambodibonary

Io eo Ingahy Ben’ny Tanàna !

Any am-pivoriana ny rehetra

Fifampiharabana


Nohon’ny fahataranay dia efa tafavory daholo ny olona teo an-tanàna sy ny manodidina tamin’ny fahatongavanay. Nandray sy nampandroso anay tao amin’ny tranobe izay hanaovana ny fivoriana ny Tangalamena, ary dia norosoin’ny vehivavy kafe ny vahiny. Araka ny fomba maha Malagasy dia nilaza ny lehiben’ny fokontany fa efa misy mpikarakara ny sakafonay ka nanontany izy raha tianay ny hisakafo antoandro eto an-tanàna, fanontaniana izay nahazo valiny nahafa-po azy. Taorian’izay dia niroso tamin’ny resadresaka nentina nahafantarana marina ny zava-misy eto an-tanàna ny olona tokony ho enimpolo tao anatin’ny tranobe. Voamarikay tamin’izany fa misy lehilahy telo sy vehivavy iray mandray an-tsoratra ny zavatra voalaza. 

Ireo harena entina mivelona … sy hiavotana

Maro ireo harena izay mbola azo trandrahina eto amin’ny tananan’Ambodibonary, anisan’izany ny tany lonaka azo volena nefa mbola tsy misy mpitrandraka, ny voly isan-karazany toy ny vary, mangahazo, vomanga, kafe, frapay, akondro, la vanila, kanelina, dipoavatra, manga, zavokà, fary, voly anana, letchi, voasary, apalibe ; ao koa ireo dobo sy renirano izay be trondro manakaiky ny tanàna. Manampy an’izay dia mbola ao koa ny fiompiana omby, akoho amam-borona ary kisoa. Mamboly mangahazo daholo ny tokantrano rehetra izay ataony foton-tsakafo miaraka amin’ny vomanga sy ireo voankazo hafa rehefa maintso ahitra. Ny ankabeazan’ny vokatra dia atao sakafo daholo afatsy ampahany kely izay hamidy eo an-tanàna na any Antsenavolo isaky ny tsena alakamisy na any amin’ny toerana fanangonam-bokatra manamorona ny lalam-pirenena faha 25. Nohon’ny haratsian’ny làlana dia ny lehilahy no mitondra ny vokatra nefa tsy mahazaka afa-tsy 25kg no azo entina.

Araka voalaza teo,aloha dia sarotra ny ahatongavan’ny fiarabe mpitatitra entana eto amin’ny tanàna ka ny lehilahy matanjaka na izay afaka manarama olona ihany no afaka mivarotra ny vokany. Ho an’ny hafa dia lo eo an-toerana fotsiny ny manga, ny voasary, ny letchi ny akondro, sns, ary ny kanelina dia tsy misy mpividy.

Bera dia manampy ny reniny amin’ny fivelomana, telopolo taona izy ary efatra ny zanany. Izy dia mikarama, miompy kisoa, ary mivarotra akondro mitentina arivo ariary isaky ny tsena any Antsenavolo. Te hanofa tanimbary izy mba hialany amin’ny tsy fahampian-tsakafo ary ny zanany rehetra dia tiany hianatra daholo.

Ho an’i Lava indray, 58 taona, izay niteraka enina ary ny dimy dia mbola andraikiny, dia tsaratsara kokoa ny fiainany raha mba miakatra ny vidim-bokatra ary mba afaka mampitombo ny tanimbary voleny izy. Tamin’ny taona 1970 izy no niala tao Ambodibonary ary nifindra tao Antaninarenina, satria tery ny tany. Mamboly vary vatomandry sy vary hosy izy, mangahazo, kafe, akondro, fary. Volana aprily sy may no fotoana hividianany vary nefa mihinam-bary in-telo isan’andro izy mandava-taona. Tamin’ny taon-dasa ny vidin’ny kafe-ny dia nahafahany nividy vary roapolo daba, fitafiana ary kojakojan-tokantrano. Efatra ny ombiny, izay ampiasainy amin’ny fanosena tanimbary, ary ampindraminy ny tokantrano dimy izay misy eto an-tanàna. Manakarama olona 600 Ariary ny iray andro na mindrana izy amin’ny famboleny. Tamin’ny taona 1990 tamin’ny fandalovan’ny cyclone Albert dia voatery nivarotra omby izy mba hividianana sakafo, toy izany koa tamin’ny 1993 satria nisy narary tao aminy. Tsaratsara kokoa ny fiainana ho an’i Lava raha miakatra ny vidim-bokatra ary raha mitombo ny tany amboleny.

 Ambany ny vidim-bokatra ka mahakivy ny olona noho izany dia betsaka ireo mpamboly izay tsy liana intsony mamboly ireo voly natao hamidy : sady amin’izay fandovana no ahazahoana ny tany ka miandry taona maromaro vao misy vokatra 

Ny fidiram-bola akoatra an’io dia ny fikaramana, ny rary zay ataon’ny vehivavy, ny voly anana ary ny varotra enta-madinika eto amin’ny tanàna. Manana fahaiza-manao ny mponina toin’ny fandrariana sy ny voly anana ho an’ny vehivavy ary ny fambolena ny voly atao amidy sy ny fanodinana ny fary ho lasa toaka na siramamy ho an’ny lehilahy. Ny tahiry ifampisamborana Vola (TIAVO) dia afahan’ny mponina eto an-toerana misambotra vola.

Georgette Victorine izay 53 taona kosa dia nianatra hatramin’ny kilasy faha enina, nisara-bady efa ho 15 taona ary miara-mipetraka amin’ny zanany dimy izay folo taona ny farany. Ny zanany vavy iray dia niteraka iray ary ny iray hafa dia bevohoka. Ho azy ny lehilahy dia mampanantena fanambadiana foana nefa rehefa bevohoka ilay vehivavy dia ilaozany. ‘’ Tena jiolahim-boto ireny ‘’ hoy izy. Tamin’ny taon-dasa izy no nifindra teto satria ny tany izay namboleny teo aloha dia nomen’ny vadiny izay nisarahany hambolen’ny zanany lahy izay vao 18 taona sady eto ny tany tsy voavoly mbola betsaka ka ahafahana manitatra tsara ny voly anana. Ny zanany vavy telo no mivarotra ny vokatra any Antsenavolo ny Alakamisy ary mahalafo eo amin’ny 5000 Ariary eo izy ireo izay hividianany sakafo, paraky, sira, patsa be maina izay hamidiny eto an-tanàna indray. Manampy an’izany dia mikarama manetsa na mihava ihany koa izy ireo, ny karama amin’izany dia vary efatra kapoaka na vola eninjato ariary. Saika isan’andro izy ireo no mandeha mikarama nefa indraindray dia tsy mahita satria betsaka ny manao toa azy. 

Tazo no aretina matetika mpahazo azy ireo ary rehefa misy izany nohon’ny tsy fananany tahiry dia mihindram-bola 5000 ariary amin’izay olona mpanakarama azy izy ary dia efainy amin’ny alalan’ny asa isan’andro na indraindray ataony vola rehefa mahalafo anana izy.

Tamin’ny taona 2004 izy dia niditra ho mpikambana tao amin’ny TIAVO ary dia nihindram-bola 60000 Ariary tamin’ny taona 2005, vola izay nentiny nanakaramana olona hiasa ny tanimangahazony sy nividianana masomboly vary ho an’ny zanany lahy izay vao nahazo tanimbary. Ny vola dia haveriny amin’ity taona ity rehefa miakatra ny vary. Ny taho-mangahazo namboleny dia nomen’ny mponina teo an-tanàna. Manantena izy fa mba hihatsara ny fiainany noho izany ary mba hanana ny maha izy azy izy eto an-tanàna. Ny tena faniriany dia ny hanitatra ny voly anana izay ataony ary mba hanam-bola ahafahany manokatra ny tena varotra enta-madinika. Hetahetany koa ny hanamboarana indray ny lalana mba ahafahan’ny fiara vaventy miditra aty. Fantany tsara fa tokony ovaovana ny sakafo mba ho ara-pahasalamana nefa dia mila vola izany. Fony fahavelon’ny rainy dia betsaka ny trondro satria niompy izany izy.

I RASOAMANAHIRANA Yasmine jeanne[image: image14.png],vadin’i ramose mpampianatra no solon-tenan’ny tetik’asa Kaominina Mendrika izay mikarakara ny fiarovana ny reny sy ny zaza, fanatsarana ny ara-tsakafo sy ny fahasalamana miady amin’ny tazo sy ny toro-tanety.Ho azy ny faniriny ny hatafita ny zanany eo amin’ny fiainany ary raha manam-bola izy dia anokatra fivarotana sy anova ny tafon-tranony ho fanitso 

Nohon’ny fatsakana rano eny an-tanimbary dia betsaka ireo aretina azo avy aminy ary tamin’ny 1990 dia efa nisy mihitsy ny valan’aretim-pivalanana zay namono olona maro indrindra rehefa amin’ny fiavian’ny orana. Efa betsaka ireo filazana zay natao momba an’izany nefa ireo dokotera zay tonga eto an-toerana dia tsy manao afa-tsy ny vakisiny ho an’ny zaza nefa ny hopitaly dia lavitra ary ny vola tsy ampy hikarakarana ny marary. Laharam-pahamena ho an’ny fokontany ny fananganana tobim-pitsaboina eto an-toerana Manampy trotraka izany ny fahamaroanan’ireo voalavo izay manimba ny voly satria ny mponina dia zatra namono ireo biby mpihinana azy toin’ny vorondolo, bibilava, ary ny saka, mba iadiana aminy, nodorana ny tanenty nanomboka tamin’ny 1987 nefa ny vokatr’izay dia niha-kely ny orana,tonga ny hain-tany ary simba ny ala. Raha ny teo aloha ora 2 monja  dia mahazo kitay fa amin’izao fotoana kosa indray andro tontolo rehefa vita ny fivoriana tao amin’ny tranobe ny lehilahy dia mamonjy ny sekoly hanao ny saritany, ary ny vehivavy kosa mbola nijanona tao niaraka amin’i Rondro sy ny vazaha atao hoe Illia 

Betsaka izireo no nitantara taminay ny fiainany

Ny lehilahy lehibe ao an-dakilasy

Nijanona eny ivelany ny mbola madinika

Eo amin’ny telopolo eo ho eo no isany vehivavy mbola tanora sy zokin’olona niara nivory taminay. Voamarikay tamin’izany i Georgette izay mandray an-tsoratra ny fivoriana. Valo amin’ireo vehivavy ireo no mahay manoratra sy mamaky teny ny sisa kosa dia mba manana fanirina ny hianatra ary i Georgette dia vonona ny hampianatra azy ireo raha misy ny fotoana sy ny fitaovana. Mitaraina ireo vehivavy ireo fa tsy maharaka ny fianaran-janany izy ireo satria ny fampianarana dia tsy amin’ny teny gasy fa teny frantsay toy ny teo aloha Nohon’ny tsy fahampiana dia hatreo amin’ny T4 ihany ny ankizy no mianatra, betsaka ny vehivavy manano-tena ary ny fiveloman’izy ireo dia ny fandrariana sy ny voly anana. Angady sy siny fanondrahana, alanana no fitaovana enti-miasa.Rehefa mila vola izy ireo dia mandeha mivarotra ny vokatra any Antsenavolo ny alakamisy na ety amin’ny manodidina na amoron’ny lalam-pirenena faha 25. Na dia betsaka aza ny kafe, ny frapay ny akondro dia tsy afaka mivarotra an’izany izy ireo satria tsy misy ny fitaterana ary ny mpanangom-bokatra dia tsy tonga ety an-toerana. Hain’ izy ireo ihany koa ny mifantina ny kafe nefa ny vidiny dia mora satria manodidina ny 200 na 300 ariary ny kapoaka eny an-tsena ary haleon’ireo mpividy mividy lafo aminy mpanelanelana toa izay amin’izy ireo. 

Ireo olona te-hividy na te-hivarotra dia mankeny an-tsena ny alakamisy sady amin’io koa no fanararaotana ahazoam-baovao sy hifanakalozana hevitra. Laharam-pahamehana ho azy ireo ny rano fisotro madio nohon’ny famaroan’ny aretina ateraky ny rano nefa tsy afaka mividy « sur eau » izy ireo.Efa nisy ny fikambanana naorina niaraka tamin’ny PSDR momba ny toha-drano hanondraka tanimbary sy ahazoana rano fisotro madio nefa mbola tsy manomboka ny asa hatramin’izao.
Ny lehilahy kosa dia nivory niaraka tamin’ny Ben’ny tanàna, Daniel sy Auguste tao amin’ny sekoly izay vita amin’ny Ravinala. Tian’izy ireo ny hanaovany azy io mafy hahatanty rivo-doza mba tsy hananganana sekoly isan-taona intsony. Ny fikambanan’ny Ray aman-dRenin’ny mpianatra no miantoka ny karaman’ny mpampianatra (vary roa daba isan’ankizy ).
Ny tantara 

Tamin’ny taona 1947 no namoronan’ Ingahibe Mamonjy ny tanàna ary Ambohidimanga ny anarana iantsoany azy tamin’izany, mbola teny atsimo ny toerana tamin’izay. Nefa nohon’ny fateren’ny tany ary ny fitombon’ny mponina sy ny fahasahiranana amin’ny fakana rano fisotro dia mifindra amin’ny toerana misy azy ankehitriny ny tanàna. Ny nahatonga ny anarana hoe Ambodibonary dia nohon’ny fisian’ny hazo atao hoe bonary eto an-tanàna. Tamin’izany fotoana izany dia avoly kafe no tena fiveloman’ny mponina fa ny sisa dia natao ho hanina. Nefa taty aoriana vokatry ny nandraisan’ny fanjakana an-tanana ireo orinasa mpanondrana kafe dia nidina be ny vidiny ary voatery ireo tantsaha nanamaro karazana ireo fambolena nataony. Notapahina ny fototra kafe ary nosoloina fary. Toerana andalovan’ny rivo-doza matetika ny fokontany ary betsaka ny fahasimbana nentiny, indrindra i Jeanne tamin’ny taona 1970 ary i Albert tamin’ny 1990, voatery nivarotra omby ny olona tamin’izany mba hividianana sakafo.  

Ny voly vary sy ireo voly hafa

Voly vary no tena foto-piveloman’ny mponina. Ny vary hosy dia hatao ny volana jona sy jolay eny an-tanimbary ary ny vary vatomandry izay atao ny volana novambra ka hatramin’ny desambra araka ny fihavian’ny orana eny antanimbary na eny amin’ny tavy. Nenti-paharazana ny fomba fambolem-bary : ho an’ny vary anaty rano dia kapaina ny ahitra, hosena amin’ny alalan’ny omby ary dia ketsaina avy eo ; ho an’ny vary tavy kosa dia tapahina ny bozaka, dorana ary dia afafy avy hatrany ny vary. Be velarana ny voly vary an-tanety satria ny rehetra dia afaka mamboly eny. Ny tanimbary horaka izay voafetra ny velarany dia an’ireo fianakaviana tranainy ary ny fahazoana azy dia amin’ny alalan’y fandovana, ny fividianana na ny fanofana. Ho an’ny vary tavy dia volena vary ny tany taona iray, volena mangahazo ny taona faharoa ary dia tsy volena intsony ny taona fahatelo sy fahaefatra. Voatery mifindra toerana foana ny fambolena. Ho an’ny voly vary horaka dia tena ilaina ny omby amin’ny fanosena koa noho izany dia miankina amin’ny fananana na ny fahafahana mindrana omby ny fahavitana ny fambolem-bary. Kely ny voka-bary amin’ny ankapobeny. Ho an’ireo manao vary vatomandry sy vary hosy dia eo amin’ny roa volana eo ny maintso ahitra ary ho an’ireo manao vary vatomandry fotsiny dia eo amin’ny 5 na 6 volana eo izany. Nefa na izany aza dia misy ampahany amin’ny voka-bary no amidy mba hividianana fitafiana sy kojakoja ilaina amin’ny andavanandro.

René, telopolo taona, izay mipetraka eto an-tanàna dia nandray anay tao an-tranony. Tamin’ny 1995, fony izy mbola mpitovo dia efa tany Besalampy nandritra ny fito volana ary dia nitondra omby iray niverina. Izy no nandova ireo omby sivy avy amin’ny rainy satria zokiny. Araka ny fomban-drazana ny omby dia tsy azo entina mikarama, ary dia tsy maintsy manome izy rehefa misy mindrana ny omby na dia ho an’ireo tsy iray tranobe aminy aza. Izy mivady dia mamboly vary, mangahazo, akondro, kafe, fary. Mikarama izy indraindray nefa misy fotoana tsy ahitany izany satria betsaka ny mitady karama. Ny voka-bary hosy dia maharitra azy roa volana ary ny vary vatomandry dia efa-bolana satria misy ampahany amidy hividianana fitafiana sy kojakojan-tokantrano ary hampianarana ny zanany anankiroa. Enim-bolana izyno mividy vary raha misy ny vola nefa raha tsy misy dia mangahazo, frapay ary voankazo no atao sakafo. Ny mangahazo dia misy betsaka ary raha sendra tsy manana aza izy dia afaka misambotra amin’ireo havany. Lovany tamin’ny rainy nytanin-kafe sy voankazo kanefa ny vidin’ny vokatra dia ambany be ary manahirana ny fitaterana sy fivarotana azy. Indraindray dia mahavita mitatitra akondro intelo izy ao anatin’ny indray andro izay vao mahazo iray alina ariary. Ny fary dia ampiarahana amin’ny kafe na hamidy amin’ireo mpanao toaka. Tsy mahay mamaky teny sy manoratra izy nefa mba tiany ny hihindram-bola ao amin’ny TIAVO toa an’i Ramose mpampianatra mba ho entiny mampitombo ny famboleny. Izy dia mpikambana ao amin’ny fikambanana najororon’ny PSDR nefa hatramin’izao dia mbola tsy misy valiny ny fangatahana natao.

Tamin’ny taona 2003 dia nanomboka niompy kisoa izy ary mangahazo, frapay sy akondro no hataony sakafony. Nefa tamin’ny 2005 dia matin’ny pesta ny 18 tamin’ireo kisoany 22, tsy manam-bola hividianana vakisiny izy ary ny veterinera dia tsy tonga mihitsy.

I Mahavita, Lehiben’ny Fokontany, dia niompy akoho 150 nefa dia matin’ny barika tao anatin’ny indray alina. Na dia namerina niompy aza izy dia tiany ny hividy tany any Antsenavolo hanorenana trano hitehirizana ireo vokatra hamidy ary hipetrahan’ny zanany izay mianatra any. Manana radio izy toy ireo mponina sasany koa izay ahafahany mihaino ny fandaharana avy amin’ny Rnm na ny radio avy any Mananjary. 

Nisy vokany ihany ny fikirizan’i Mahavita

Ny voly akondrony


                Fomban-drazana… fomba fanao… tetikady

Araka ny fomban-drazana ny fety aman-danonana rehetra dia hamonoana omby avokoa. Indrindra moa rehefa misy maty, hoy Laraza Philibert, mpampianatra eto Ambodibonary, dia miboridana ny maty raha tsy amonoana omby ary afa-baràka izay fianakaviana tsy mahavita izany. Sahirana amin’izany ireo tsy manana omby satria voatery mividy raha misy ny vola na mivarotra tanimbary na tanimbary no atakalo omby na atao antoka. Miteraka fanahiana ho an’ireo tsy manana omby izany toe-javatra izany ary izany indrindra angamba no mahatonga ireo olona mandeha mikarama any Tsiroanomandidy mitondra omby fa tsy vola mody.

Nanjary lasa fomba mihitsy indrindra ho an’ny tanora ny fandehanana mikarama any Bongolava, fikaramana izay mety vetivety na maharitra. Ho an’ireo izay tsy manam-bola hatao saran-dàlana dia afaka mindrana amin’ireo havana ary haverina amin’ny fahatongavana. 

André Félix, 44 taona, dia efa nandeha im-pito tany Tsiroanomandidy ary nitondra omby 3 fara fahakeliny rehefa miverina ary dia maniry ny hiverina any izy amin’ny taona 2007. Varotra omby no tiany hatao ary ny vola azony amin’izany dia hanokafany tsena ho an’ny zanany any Antsenavolo sy hanorenana trano ipetrahan’ny zanany izay mianatra any. Eo amin’ny sary izy dia eo amin’ny ankavia any aoriana indrindra satria ny fianakaviany dia namonjy ny toerana eo aloha rehefa alaina sary. 

Ho an’i Andy dia nividy tanimbary izy rehefa tafaverina avy any Bongolava. 39 taona izy ary 4 amin’ireo zanany 6 no mianatra. Ny voka-bariny dia tsy maharitra afatsy enimbolana nefa hampian’ny fianakaviana izy amin’ny fotoana sarotra. Efa intelo tany Bongolava izy ary dia nitondra omby foana tamin’ny fiverenany. Nefa amin’izao fotoana izao dia tsy misy intsony ny ombiny fa ny sasany dia matin’ny besoroka ary ny hafa dia novonoina tamin’ny nahafatesan’ny reniny sy ny dadatoany. Faniriany ny hampitombo sy hanatsara ny famboleny, ny hiaina ao anaty fahasalamana tanteraka. 

Eo amin’ny fiaraha-monina dia mbola manjaka tanteraka ny fifanampiana indrindra eo anivon’ny tranobe tsirairay. Voatsimbina ireo izay tena sahirana satria afaka mindrana omby entina manosy, mindrana olona indray andro na indroa hanao ny asa fambolena, omena sakafo rehefa tena tsy misy na ampisamborina vola rehefa misy marary. Anisan’izany ireo vavy antitra maty vady na nisara-bady, ireo niteraka tsy manam-bady ary dia sarotra ho azy ireny ny tena hoe hivoatra amin’ny fiainana.

Kama, 65 taona dia niteraka dimy tamin’ny vadiny voalohany izay nisaraka taminy ary efatra tamin’ny vadiny faharoa izay efa maty. Ny zanany lahy iray, ny zanany vavy roa sy ny zanak’izy ireo telo no miara-mipetraka aminy. Ny zanany lahy no mamboly ny tanimbary sy ny tanimangahazo fa ny zanany vavy roa kosa dia mandeha mikarama. Raha tsara ny taona dia eo amin’ny roapolo gony eo ny voka-bariny izay misy ampahany hamidy. I Kama kosa dia mikarakara ny zafikeliny ary mandrary rehefa misy ny fotoana. Ny rary izay vitany dia hamidiny eto amin’ny manodidina na any Antsenavolo. Ny zanany tamin’ny vadiny voalohany dia manome azy vary satria izy ireo no mamboly ny tanimbariny. Faniriany ny mba hahatsara kokoa ny fiainany ary mba hahazo vady avy ireo zanany vavy roa

Voatery manofa tanimbary izy ireny satria tsy manana ary dia mindrana olona foana amin’ny asa izay tena ilàna heri-tsandry. Indrindra moa rehefa misy ny fahafatesana dia vao maika mitombo ny fahasahiranana satria tsy maintsy mividy na manakalo na manao antoka tanimbary mba ahazoana omby hovonoina. Mainka moa raha misy fahafatesana indroa misesy dia efa tsy hita intsony ny fahasahiranana.

Ny tena sahirana dia ireo izay tsy manana vokatra hamidy hividianana vary amin’ny maintso ahitra nefa na izany aza dia tsy mahatsiaro ho voahilika ao anaty fiaraha monina izy ireo satria mbola afaka mikarama amin’ireo izay afaka mampanao izany, mihidram-bola amin’ireo izay manana, mindran’olona amin’ny asa fambolena

Eo amin’ny lafiny fifampifehezana eto amin’ny fokontany dia misy ny fanaovana asa iombonana izay tsy maintsy andraisan’ny rehetra anjara toy ny fikojakojana ny lalana mankany Antsenavolo, ny tsy maintsy hanaovana fangatahana raha handoro tavy ho fanadiovana azy, ary ny fanamafisana ny lafiny fandriampahalemana.
Amin’izay lafiny fandriampahalemana izay indrindra dia i Mahazominty no kartie mobily eto an-tanàna. Izy dia manambady, 18 taona, ary niteraka iray. Tany Ambatolampy izy no nipetraka taloha niaraka tamin’ny ray aman-dreniny. Rehefa maty ireo dia lasan’ny havany ny tany ary dia nifindra teto Ambodibonary izy satria eto mbola misy tanin-drainy. Efadahy izy no nateraky ny rainy. Ny iray dia lasa any Bongolava efa ho 20 taona izao ary mandefa vola tsindraindray amin’ny alalan’ireo izay miverina avy any. Ny faharoa dia maty, ary ny fahatelo izay mbola kely dia miara-mipetraka aminy. Noho izy zokiny eto an-tanàna dia izy no nandova ny tavy, ny tanin-kafe ary ny tanim-boankazo navelan-drainy. Tsy nahavita voly tavy firy izy tamin’ity taona ity fa tsy ampy ny vola hanakaramana ary ny hain-tany koa dia namely mafy. Tsy maharitra afatsy telo volana ny voka-bariny, ary dia mividy vary izy mandritra ny volana rehetra sisa. Ny fikaramana sy ny varotra kafe sy voankazo no fidirambolany. Tsy mandrary ny vadiny fa mandremby miaraka aminy. Nefa indraindray dia tsy misy manakarama satria betsaka no manao toa azy ireo ka mangahazo, vomanga ary voankazo no atao sakafo nefa ‘’ bokala betsaka fa tsy mahatana ‘’ hoy i Mahazominty. Ho azy raha vao mifoha maraina dia lasa izy mikatrokatroka ny tanin’akondrony na ny tanimangahazony, avy eo dia misakafo ary dia lasa mandremby aorian’izay ka tsy miverina raha tsy hariva. Ho an’ny vadiny kosa, raha vao mifoha dia maka rano aloha, avy eo dia mikarakara ny sakafo, aorian’ny sakafo dia lasa mandremby koa ary miverina ny hariva. Raha nisy ny karama dia vary sy anana no sakafo hariva fa raha tsy nisy kosa dia mangahazo, vomanga, voankazo no hanina. Ho fanampi-tsakafo dia indraindray izy ireo mandeha manjono ao amin’ny rano akaikin’ny tanàna izay be trondro tokoa. Matetika izy ireo no voan’ny aretim-pivalanana ary raha misy ny vola dia mandeha any Antsenavolo mamonjy dokotera. Fanirian’i Mahazominty ny ho any Bongolava miaraka amin’ny vady aman-janany hikarama ary dia mitondra omby rehefa miverina.  
Ho an’i Visy, 58 taona, manambady sy niteraka roa, raha tsara ny taona dia mivarotra ampahany amin’ny voka-bariny tavy. Mamboly mangahazo izy, manana foto-kafe 50 izay mbola tsy mamoha, akondro 20 fototra, letchi sy voasary.Nanana akoho 10 izy teo aloha nefa matin’ny barika ny 6 tamin’ireo. Tamin’ny taona 2005 dia nahalafo letchi 9000 Ariary izy amin’ny 80 Ariary ny kilao. Amin’ny volana aprily sy may ny foto-tsakafony dia vomanga miampy frapay, ary ny hariva dia misy vary kely. Fanirian’i Visy ny mba hananany vary mandavan-taona, ary misy ambim-bava azo amidy, ary mba hamboly vary hosy. 

                         Ho famaranana

Omenay fisaorana manokana eto ny mponina ao Ambodibonary nohon’ny fandraisana mahafa-po nataony anay ary ny nanokanany fotoana mba hiresahana aminay. Manana hery lehibe ny fokontany eo amin’ny lafiny famokarana. Singaninay amin’izany ny risi-po sy ny heri-tsandry izay ananany, ny fahaiza-manao eo amin’ny fambolena nenti-paharazana na eo voly natao ho hanina izany na eo voly natao ho amidy, ny fahaiza-manao amin’ny fandrariana. Tamin’ny alalan’ny dinidinika sy resadresaka nifanaovana no nahafantarana fa ny laharam-pahamehana ho azy ireo dia ny fanatsarana ny lalana hahafahana mamoaka ny vokatra, fanatsarana ny lafiny fahasalamana, fampianarana ny ankizy ankoatra ny T5, ny fampidirana rano fisotro madio, ary mba hianatra daholo ny ankizy tonga taona ao amin’ny sekoly manara-penitra, ny fampianarana ny olondehibe izay maniry izany ka te hanitatra ny fahalalany.Nefa tsy azo odin-tsy hita ihany koa ny tokony hisian’ny fanohanana ara-tekinika eo amin’ny lafiny fitsaboana ny biby fiompy.

	FILAZALAZANA MOMBA AN’I AMBODIBONARY

	Toetoetrany amin’ny ankapobeny

	Faritra : Vatovavy Fitovinany

Distrika : Mananjary

Kaominina Ambanivohitra : Antsenavolo

FKT : Ambodibonary, eo amin’ny 9 km miala ny RN 25, Marokarima no ao avaratra,Ambohimiarina ao avaratra andrefana, Anosimparihy ao atsimo, Andonabe ao atsimo andrefana, Tsiatosika ao atsinanana, ary Kianjavato ao andrefana.

Mponina : 435 tamin’ny 2004, 5 no isan’ny olona ao amin’ny tokantrano iray, Foko : Antanala.

Toe-tany : be vy amin’ny havoana ary tanimanga sy fasika kosa amin’ny lemaka

Misy lalan-tany 9 km mampitohy an’Ambodibonary sy Antsenavolo, EPP IRAY, ny fokontany dia misy tanàna 3 sy zana-tanàna 4.

	Ny tantara
	Talohan’ny 1947 no niforonan’ny tanàna fa saingy mbola tany atsimo izy tamin’izay. Nohon’ny fahateren’ny tany sy ny fahasahiranana ara-drano dia nifindra eo amin’ny toerana misy azy ankehitriny izy. Nohon’ny fisian’ny hazo maniry atao hoe bonary eto an-tanaàna no nahatonga ny anarana Ambodibonary.Tamin’ny taona 1993 no nanajariana ny lalana tamin’ny alalan’ny tetikasa PAM-HIMO ary efa in-telo ny fikojakojana natao taminy. Tamin’ny taona 1990 dia betsaka ny maty vokatry ny fisotroana rano tsy madio, ny aretina misy dia ny areti-pivalanana, ny tazo mahery, ny fivontosana amin’ny tongotra.

Rivo-doza : Jeanne tamin’ny taona1970 ary Albert tamin’ny1990.

	Ny rafitra izay misy ao
	Fikambanan’ny ray aman-drenin’ny mpianatra (FRAM), PSDR : fananganana fikambanana miandraikitra ny rano fisotro madio nefa mbola tsy misy asa vita hatramin’izao, efa nisy koa ny fanadihadiana nataon’ny PNUD, Tetikasa Kaominina Mendrika, PAM HIMO tamin’ny taona 1993

	Ireo fety mahazatra
	Ny lanonana rehetra dia tsy maintsy misy famonoana omby : taom-baovao sy fetim-pirenena 26 Juin izay ankalazaina eto an-toerana ao amin’ny tranobena any Antsenavolo, ny fidirana ao amin’ny tranobe, ny voady, ny hatapahasivy, ny fafitany, ny fanaovana fasana.

	Ny asa fivelomana (fidiram-bola)
	Fambolena : vary vatomandry sy vary hosy, mangahazo, vomanga, akondro, kafe, letchi, rafia, kanelina, fary,voasary, lavanily, dipoavatra, frapay, zavoka, manga, jevi, voly anana

Fikaramana

Fiompiana : omby, akoho, kisoa

hafa: rary, varotra entana ilaina andavanandro, fikaramana tsy maharitra any Bongolava.

	Fomba
	Tranobe efatra no mifehy eo an-tanàna, tsy mampiasa gabone, fifanampiana sy findramana ao anatin’ny tranobe iray, fifanampiana eto an-tanàna indrindra rehefa misy maty, fampiasana ny tranobe.

	Fampianarana
	EPP iray izay misy mpampianatra iray karamain’ny FRAM (vary roa daba isan’ankizy mianatra isan-taona) ary misy kilasy telo, eo ho eo ihany ny tahan’ny fidirana an-tsekoly, betsaka ny tsy mahay mamaky teny sy manoratra. Ny fomba fahazahoam-baovao dia amin’ny alalan’ny tsena any Antsenavolo isaky ny alakamisy sy ny radio

	Ny ara-voajanahary
	Tany mahavokatra, vokatra natao hoamidy, voankazo, toerana be rano izay misy trondro, alan-dravinala 

	Sehatra tsy miankina
	Mpanangom-bokatra

	Faniriana sy tetikasa
	Rano fisotro madio, sekoly manara-penitra, fanalana ny vato eo amin’ny lalana, fahampiana ara-tsakafo, fampianarana ny ankizy, fanatsarana ny fambolena, ny farim-piainana, ny fahasalamana, hikarama any Tsiroanomandidy dia mitondra omby rehefa miverina, varotra enta-madinika, vola mba ahafahana manakarama, tokotany fanaovam-baolina ho an’ny tanora, hivarotra omby, bal isaky ny asabotsy mba ahafahana mivarotra, solonify volamena, trano tsara, fiompiana trondro, tokony hisy veterinera, fampianarana ny vehivavy, hitsabo ny vadiny izay jamba  

	Fifindra-monina
	Maharitra na vetivety any Bongolava 

	Ny anton’ny fahasahirana
	Rano tsy madio no sotroina izay mitondra aretina, valan’areti-pivalanana namono olona maro tamin’ny 1990, tazo mahery, voalavo manimba ny voly, doro tanety talohan’ny 2005, aretin’ny biby fiompy (akoho, kisoa, omby) fitaterana ny vokatra an-doloha na an-tsoroka, ny rivo-doza sy hain-tany, ny tsy fahaizana mamaky teny sy manoratra, fihenan’ny hazo atao kitay satria mihakely ny ala

	Ny hery ananany
	Fahaiza-manao amin’ny rary, fiompiana trondro, voly anana sy voly natao hamidy, fanodinanany fary

	Soso-kevitra
	Rano fisotro madio, fampianarana, fampianarana ny olon-dehibe, fanatsarana ny lalana, toro-hevitra ara-tekinika, fananganana fikambanana mivarotra ny vokatra, mividy fanafody ho an’ny fambolena sy ny fiompiana 

	Fifandraisana
	Fianakaviana : fifanampiana ao anaty tranobe

Ara-piaraha-monina : fifanampiana sy fombandrazana eo amin’ny tranobe indrindra rehefa mis maty

Fampiharana ny dina eo anivon’ny fokontany

	
	Tokantrano notsidihina

	
	LAVA

	
	PATSA

	
	RENE

	
	VISY 

	
	LAZARA Philibert

	
	BOTOVELO

	
	HELENE

	
	MAHAZOMINTY 

	
	GEORGETTE

	
	KAMA

	
	NGITA 

	
	IANDY 

	
	MAHAVITA, Filoham-pokontany

	
	NETSA

	
	ANDRE FELIX, KAHY

	
	Ny manam-pahefana natonina

	
	CLAVERE (Maire d’Antenavolo)

	
	TSIFETRINY Gilbert (Adjoint au Maire)


FANALAVANA TENY

PSDR    : Tetik’asa tantsoroka momba ny fampandrosoana ny ambanivohitra (Projet de Soutien au Développement Rural)
TIAVO   : Tahiry Ifampisamborana Vola (Institution de micro-crédit)

PAM     : Fandarahan’asa iraisam-pirenena momba ny sakafo (Programme Alimentaire Mondial)
HIMO    : Sehatr’asa ampiasaina heri-tsandry maro (Haute Intensité de Main d’œuvre)
PPN      : Zavatra fampiasa andavanandro (Produit de Première Nécessité)
RN       : Lalam-pirenena (Route Nationale)
NY SOKAJY IZAY MISY

FOKOTANY AMBODIBONARY

KAOMININA ANTSENAVOLO

FARITRA VATOVAVY FITOVINANY

Ny mora andairan’ny fahasahiranana

    1 – Ny vehivavy antitra maty vady na nisara-panambadiana, ny vehivavy niteraka tsy manambady, ireo izay mividy vary mandritra ny 6 volana na mihoatra, ireo izay tsy manana zavatra hamidy mba hividianam-bary amin’ny maintso ahitra, ireo izay manao foto-tsakafo mangahazo sy frapay amin’ny maintso ahitra, ireo izay mikarama ary tsy afaka mampianatra ny zanany, ireo izay tsy manana tanimbary

Ny tena sahirana :

2 Ireo izay manana tanimbary kely velarana, manana mangahazo betsaka, mikarama, manana akoho vitsivitsy, kely ny vokatra natao hamidy, tsy manana omby, ny sasany amin’ny ankizy ihany no mianatra, manao antoka ny tanimbariny mba ahazoana omby rehefa misy maty, ny maintso ahitra dia telo ka hatramin’ny enim-bolana.

Ny tsy dia sahirana

    3   Ireo izay manana tanimbary, be mangahazo, mikarama, manana vokatra natao hamidy, akoho, voankazo, mandefa ny zanany mianatra. Mandeha mikarama vetivety any Bongolava ary mitondra omby rehefa miverina nefa vitsy ihany ny ombiny satria novonoina ny sasany rehea misy maty na matin’aretina. Ny maintso ahitra ho azy ireo dia telo volana

Ny manam-pahefana eo an-tanàna

    4    Ireo izay manana tanimbary sy tanety, manam-bary mandavan-taona ary mbola misy hamidy, manam-bokatra foana hamidy, mampianatra ny zanany any Antsenavolo, manakarama amin’ny fambolena sy rehefa mitondra ny vokatra any an-tsena na any amin’ny mpanangom-bokatra, manana vokatra natokana ho amidy betsaka( kafe,voasary, akondro,…) Eo amin’ny fianakaviana telo eo izy ireo eto an-tanàna.

NY MAMPIAVAKA AZY IREO
FOKOTANY AMBODIBONARY

KAOMININA ANTSENAVOLO

FARITRA VATOVAVY - FITOVINANY

Ny tena mahantra

-   Ny vaviantitra maty vady na nisara-bady, ny niteraka tsy manam-bady
· Ireo izay manofa tanimbary na manao ampahan

· Ireo izay tsy manana tanimbary

· Ireop izay manao antoka ny tanimbariny mba ahazoana omby rehefa misy maty

· Ireo izay tsy manan-kamidy mba hividianana vary amin’ny maintso ahitra

 Ny mahantra

· Ireo izay misy ankizy maro

· Ireo izay tsy mahazo mindrana omby ho an’ny fanosena tanimbary

· Ireo izay tsy afaka mampianatra ny zanany

Ny tsy dia mahantra

· Ireo izay manana omby ary mbola afaka mividy

· Ireo izay afaka manakarama

· Ireo izay manam-bary mandavan-taona

· Ireo izay mampianatra ny zanany any Antsenavolo

· Ireo izay vokatra amin’ny voly an-tanety hamidy ankoatra ny ho haniny

· Ireo izay manana vokatra natao ho amidy betsaka ary mivarotra izany mandavan-taona.

IREO ASA FIVELOMANA

FARITRA VATOVAVY – FITOVINANY

· Fiompiana akoho sy kisoa

· Varotra rary sy voly anana

· Varotra kafe, kanelina, rafia

· Varotra voankazo : frapay, zavokà, voasary, manga, sakoamanga, letchi

· Fikaramana

· Fampiasana ny fary ho solon’ny siramamy amin’ny kafe

· Fampiasana ny volo voatapatapaka ho solon’ny jiro labozia

· Fanjonoana amin’ny renirano

· Fanaovana toaka gasy

· Fandehanana mikarama any Bongolava

Hanangana tontolo tsy misy fahantrana

Ny Tahiry Iraisam-pirenena momba ny Fampandrosoana ny Fambolena (Fonds international de développement agricole - FIDA), dia rafitra iray ao amin’ny Firenena Mikambana izay manana andraikitra manokana mba hamongarana ny fahantrana sy ny hanoanana amin’ireo tany an-dalam-pandrosoana. Amin’ny alalan’ny fampindramam-bola izay misy zana-bola faran’izay ambany sy amin’ny alalan’ny fanampiana ara-bola, ny Tahiry dia mamolavola sy mamatsy vola tetik’asa sy prgraman’asa izay manampy ireo mponina ambanivohitra sahirana mba hialan’izy ireo amin’ny fahantrana.

Nanomboka hatrany am-piandohana tamin’ny 1978, ny FIDA dia namatsy vola 8,7 tapitrisa dolara tamin’ny tekit’asa sy programa’asa amin’ny fampadrosoana ny tontolo ambanivohitra miisa 690, izay natao tamin’ny firenena 115 eran’izao tontolo izao. Ireo tetik’asa ireo dia nahafahan’ireo mpamokatra madinika, mpiompy, mpanjono, mpiasa tsy manan-tany, mpanao asa-tanana sy vondrona fototra, izay miisa 250 tapitrisa, nanatsara ny fari-piainany sy ny an’ireo fianakaviany.

Ny FIDA dia miasa miaraka amin’ireo mponina ambanivohitra sahirana, ny fitondram-panjakana, ireo mpamatsy vola, ireo fikambanana tsy miankina amin’ny fanjakana, sy ireo mpiara-miombon’antoka mba hahafahana miady any am-potony ny fahantrana. Amin’izany ady amin’ny fahantrana izany, ny FIDA dia mandray ny andraikiny tsy ho mpamatsy vola fotsiny, fa koa amin’ny fiarovana ireo mahantra ireo.

Iray amin’ny laharam-pahamehana ny FIDA dia ny fanampiana ireo mponina ambanivohitra sahirana mba hahafahan’izy ireo mivoatra sy manamafy ireo fikambanana misy azy ireo, ka hahafahan’ny maro amin’izy ireo, indrindra fa ny vehivavy, miaro ireo tombotsoany sy manafoana ireo sakana tsy hahafanany manatsara ny ho aviny. Amin’ny alalan’ny tetika izay ampiarina, ny FIDA dia manome azy ireo ny fahafahana manamboatra sy mitantana ny ho avin’izy ireo.

Fonds International de Développement Agricole

Via del Serafico, 107 – 00142 Rome, Italie

Tel : +39-0654591 – Fax : +39 0650 43 463 – Email: ifad@ifad.org 
www.ifad.org
http://www.ruralpovertyportal.org/french/regions/africa/mdg/index.htm

